
Árósasamningurinn

Samningur um aðgang að upplýsingum, þátttöku almennings við töku ákvarðana og aðgangi að afgreiðslu á kærum og dómsúrskurðum í umhverﬁismálum. 

ÁRÓSASAMNINGURINN

Árið 1998 komu umhverﬁsráðherrar yﬁr 50 landa saman til fundar í Árósum í Danmörku. Þar samþykktu þeir Árósasamninginn sem er ætlað að veita almenningi og stofnunum víðtækari áhrif á ákvarðanir sem eru teknar á sviði náttúru og umhverﬁs. 

Markmið

Samningnum er ætlað að styrkja þrjár lýðræðislegar meginreglur: 

• Rétt til upplýsinga.

• Rétt almennings til að taka þátt í ákvarðanatöku.

• Rétt til að bera fram kæru og fá úrskurð dómstóla eða nefndar.

Samningurinn gildir eingöngu um ákvarðanir sem hafa þýðingu fyrir náttúru og umhverﬁ .

Réttur til upplýsinga

Fyrsta meginreglan á að tryggja rétt almennings til upplýsinga í málum sem varða umhverﬁ og lífsskilyrði fólks. Réttur til upplýsinga er mikilvæg forsenda þess að almenningur geti tekið þátt í að móta þær ákvarðanir sem yﬁrvöld taka – og samkvæmt ákvæðum samningsins eiga allir þennan rétt óháð þjóðerni, ríkisfangi og lögheimili.

Réttur til að taka þátt í ákvarðanatöku

Það eitt að almenningur haﬁ aðgang að upplýsingum nægir ekki. Fólk á einnig að hafa áhrif á þær ákvarðanir sem eru teknar. Aðildarlöndin skuldbinda sig því til að hafa almenning með í ráðum þegar taka skal ákvarðanir á sviði umhverﬁsmála – til dæmis með því að halda opna umræðufundi og borgarafundi. Almenningur skal meðal annars geta haft áhrif á ákvarðanir um ný fyrirtæki sem geta haft mengun í för með sér og um aðra starfsemi sem hefur áhrif á umhverﬁð. 

Réttur til að bera fram kæru

Samningurinn skal tryggja að þeir borgarar, þau fyrirtæki og þær stofnanir, sem verða fyrir áhrifum, haﬁ rétt til að bera fram kæru vegna ákvarðana um aðgang að gögnum og um starfsemi sem getur haft umhverﬁsáhrif. Í samningnum eru enn fremur víðtæk ákvæði um að almenningur skuli geta höfðað mál eða borið fram kæru vegna ákvarðana sem falla undir löggjöf í tengslum við náttúru, umhverﬁ og skipulagsmál.

Hvert land um sig ákveður sjálft hverjir haﬁ í hverju tilviki nægilegra hagsmuna að gæta til að bera fram kæru. 

Nú hafa 40 lönd fullgilt samninginn, meðal annarra Norðurlöndin, að undanskildum Færeyjum og Grænlandi.

